
　〈曰萬里孤城久困時腹中衆奏請王師紅塵失路風霜苦白日懸心天地砓死向南荒應有日生還北闕定無〉

　〈期英魂不逐西風散願助天戈殄叛夷〉

遣御史淸理軍伍時軍政大壞奸軍匿籍反誣援良民充

伍所司利其賄民多受枉　上知其弊遂命御史分行郡

縣淸理令無枉民縱奸

十月復檀凱貴州思州府通判凱在官九載當陞其民詣

闕乞留　上聞而歎曰民不恤萬里跋踄求其復任必其

撫字有道命卽還任予正五品俸以優之

十一月雙流縣知縣孔友諒上六事一曰汰宂員二曰任

風憲三曰重守令四曰愼科目五曰厚俸祿以養賢六曰

薄征徭命行在禮部會議行之○上諭順天府尹曰古之

仁政必先鰥寡孤獨朝廷設養濟院意正如此近聞京師

頗有殘疾飢寒無依之人行乞爾爲親民之官何得漫不

加省其悉取入養濟院毋令失所○釋翰林侍讀李時勉

之囚復其官○張本爲兵部尙書○是年陳祚于謙爲監

察御史〈初祚由庶吉士陞參議以言事謫太和山佃户躬耕勞苦者十年至是陞之〉○封西番

大寶大乘闌敎闡化賛善五王

丁未〈宣德二年〉

正月申明屯田法

二月　上御文華殿召輔臣蹇義夏原吉楊士奇楊榮胡

--

濙諭之曰古者君臣莫不同心同德以成天下之務君有

失則爲臣者匡救之臣有過則爲君者訓戒之庶幾更相

警飭兩無猜嫌信所謂明良相逢千載一遇者也爾等嘗

祗事我　皇祖　皇考二十餘年竭誠效忠始終一致及

今侍朕左右知無不言言無不當深用嘉悅兹恃賜卿等

鍍金銀刻圖書尙體朕至意永永無斁賜義圖書曰忠厚

寬弘賜原吉曰含弘貞靖賜士奇曰端方貞靖賜榮曰方

直剛正賜濙曰淸和恭靖

　〈按揚文敏家集記受賜銀圖書五顆曰方直剛正曰忠孝流芳日關西後裔曰建安楊榮曰楊氏勉仁胡忠安〉

　〈家傳記被賜銀圖書四曰毘陵胡濙曰文恭世家曰大宗伯章曰淸和恭靖餘未有考〉

進大學士張瑛禮部尙書仍兼大學士○會試天下舉人

取趙𪔂等一百人

三月廷試賜馬瑜杜寧謝璉等進士及第出身有差○騶

虞復見楊榮獻頌○改轉運爲支運○命定遠侯柳升帥

師赴交阯征黎利以兵部尙書李慶參賛軍務陳洽旣敗

死黎利勢益猖獗遂圍交州成山侯王通奏請益兵詔命

升等將七萬人以往且勑慶舉六卿之屬有才畧者以自

𦔳慶奏郎中史安主事陳鏞等十餘人偕行○命都督僉

事山雲充摠兵官佩征蠻將軍印鎮守廣西時猺獞數叛

擾邊故命雲鎮之

